
Thema: Blaenoriaethu
[Cofiwch bod croeso i chi addasu’r eirfa a’r dafodiaith i siwtio’ch ardal.]

· Thema ein gwasanaeth heddiw ydy blaenoriaethu. Er mwyn byw yn llwyddiannus rhaid cael trefn.
· Pants, sanau, fest (!) – wedyn trowsus, crys a thei.

· Coco pops, llefrith siocled, tost a jam -  wedyn brwshio dannedd.
· Cuddio’r ‘Onesie’, cadw’r tedi yn y cwpwrdd (!) – wedyn gadael i’r hogia/bois chwarae Minecraft yn fy llofft. [addaswch fel bo angen – y nod yw hiwmor]

· Rydyn ni’n blaenoriaethu bob dydd. Rydyn ni’n dewis yr hyn sy fwyaf pwysig i ni, ac wedyn yn ei roi ar ben ein rhestr o bethau i wneud. Rydyn ni’n aml yn trefnu ein diwrnodiau yn ôl ein blaenoriaethau.

· Fy mlaenoriaeth i ydy plesio fy ffrindiau – nes i ddim gwneud gwaith cartref o gwbl wythnos hyn achos roeddwn i allan.

· Fy mlaenoriaeth i ydy [pêl-droed/clwb nofio/rygbi – dewiswch beth bynnag sy’n addas], nes i dreulio .... o oriau’r wythnos hon yn ymarfer.

· Fy mlaenoriaeth i ydy gorffen bob darn o waith dw i’n gael a pheidio cael ffrae gan neb.

· Weithiau mae ein blaenoriaethau ni’n anghywir. Yn lle meddwl am be sy’n bwysig i ni heddiw, mi fyddai’n syniad da meddwl tybed be fydd yn bwysig i ni mewn 10 mlynedd. 

· Mewn 10 mlynedd fyddwn ni’n gweld fawr neb o’n ffrindiau ysgol. 

· Mewn 10 mlynedd falle y byddwn ni’n byw yn America, neu Tsieina neu Llandudno [Caerffili, Aberteifi, Tymbl – dewiswch chi!]

· Mewn 10 mlynedd falle byddwn ni’n gweithio mewn banc, neu siop neu ffatri neu ysbyty.

· Ar hyn o bryd mae popeth o’n blaenau ni. Mae holl ddewisiadau bywyd o’n blaenau ni. Mae’n bwysig ein bod ni’n dewis yn ddoeth.

· Ddwy fil o flynyddoedd yn ôl roedd y Cristnogion cyntaf yn wynebu problemau ac anawsterau. Roedden nhw’n cael eu herlid a’u cam-drin. Ond roedd o’n bwysig eu bod nhw’n cadw eu ffocws ar yr hyn oedd yn wirioneddol bwysig iddyn nhw. Dyma eiriau Iesu Grist o’r Beibl: 

· Mae'ch Tad nefol yn gwybod am bopeth sydd ei angen arnoch chi. 33 Gwnewch yn siŵr mai'r flaenoriaeth i chi ydy ymostwng i'w deyrnasiad e a gwneud beth sy'n iawn yn ei olwg, ac wedyn cewch y pethau eraill yma i gyd. 34 Felly, peidiwch poeni am fory, cewch groesi'r bont honno pan ddaw. Mae'n well wynebu problemau un dydd ar y tro. [Mathew 6:32-36]

· Blaenoriaeth y Cristnogion cynnar oedd byw i blesio Duw, ac wedyn byddai popeth arall yn disgyn i’w le. Fe ddylen ninnau hefyd wneud yn siŵr bod ein blaenoriaethau ni yn gywir, ac wedyn bydd trefn a llwyddiant yn dilyn.
· Gweddïwn:  Ein Tad, helpa ni i flaenoriaethu’n ddoeth. Rwyt ti’n gwybod am bopeth sydd ei angen arnon ni i fyw bywydau llawn. Helpa ni i weld yr hyn sydd orau i ni. Helpa ni i beidio a phoeni am yfory, ond i wynebu problemau un dydd ar y tro. Mae’r Beibl yn dysgu dy fod ti’n Dduw cariad, helpa ni i weld realiti’r cariad yna yn ein bywydau. Amen.

